
Annotasiya: Ushbu maqolada umumiy o‘rta ta’lim maktab o‘quvchilarining bilimi, 

ko‘nikmasi va malakalarini, texnologik kompetensiyalarini faollashtirish, o‘quvchilarning 

texnologik salohiyatini shakllantirish, kompetensiyaviy yondashuvga asoslangan ta‘lim-

tarbiya jarayoniga zamonaviy pedagogik texnologiyalarni tadbiq etish, axborot 

kommunikatsiya texnologiyalari vositalaridan dars jarayonida foydalanish, 

o‘qituvchining pedagogik kompetentligini rivojlantirish orqali o‘quvchilar bilim darajasi 

va salohiyatini ko‘tarish to‘g‘risida so‘z yuritilgan. 

Kalit so‘z va iboralar: texnologik kompetensiya, ahloqiy-psixologik tayyorgarlik, 

innovatsion yondashuv, innovatsiya, innovatsion tafakkur, innovatsion faoliyat, 

innovatsion bozor, pedagogik innovatsiya, texnologik tayyorlov istiqbollari. 

 

Oʼquvchilarda texnologik kompetentsiyani shakllantirish – oʼquvchilarni 

texnologik hayot tarziga tayyorlashga, umumiy farovonlik yoʼlida aqliy va jismoniy 

mehnatga, amaliy hamda ahloqiy-psixologik tayyorgarlikni shakllantirishga 

yoʼnaltirilgan oʼqitish, tarbiyalash va rivojlantirishning yaxlit uzluksiz jarayonidir. 

Texnologik kompetentsiyani shakllantirishning maqsadi – turli yoʼnalishlarda 

halol, ijodiy mehnatga tayyorlikni shakllantirish, shaxsning salomatligini 

mustahkamlash hamda, har tomonlama rivojlanishiga yordam berishdir. 

Oʼqituvchi innovatsion yondashuv asosida oʼquvchilarni texnologik 

kompetentsiyasini shakllantirish uchun, eng avvalo, pedagogik innovatsiyalar 

toʼgʼrisida tushunchaga ega boʼlishi kerak. Pedagogik innovatsion jarayonlar Gʼarb 

davlatlarida oʼtgan asrning 50 yillari oxirlaridan boshlab, mustaqil Oʼzbekistonda esa, 

soʼnggi 10 yillikda olimlar tomonidan maxsus oʼrganila boshlangan. Soʼnggi yillarda 

mamlakatimiz olimlari tomonidan innovatsiya, innovatsion tafakkur, innovatsion 

faoliyat, innovatsion bozor, pedagogik innovatsiyalar haqida ilmiy tadqiqotlar olib 

borilmoqda. 

Taʼlim sohasi inson mavjudligini belgilab beruvchi asosiy sohalardan hisoblanadi. 

Taʼlimning zamonaviy tizimida jamiyatning asosiy talablaridan biri har tomonlama 

rivojlangan, murakkab vaziyatlarda nostandart yechimlarni topishga, ijodiy fikrlay 

oladigan va butun hayoti davomida uzluksiz taʼlim olishga qodir shaxsni tarbiyalab 

voyaga yetkazish, shakllantirishdan iborat. Bu esa innovatsion yondashuv asosida 

oʼquvchilarni texnologik kompetentsiyasini shakllantirishni talab qiladi. 

Umumiy oʼrta taʼlimda texnologiya oʼquv fanini oʼqitishning asosiy maqsadi 

oʼquvchilarda texnik-texnologik va operatsion bilim, koʼnikma, malakalarini 

rivojlantirish, kasb-hunar tanlash, milliy va umuminsoniy qadriyatlar asosida ijtimoiy 

munosabatlarga kirisha olish kompetentsiyalarini shakllantirishdan iborat. 

Hozirgi zamon fanida “texnologiya” atamasi quyidagi birliklarda ishlatiladi: 

oʼqitish texnologiyasi, taʼlim jarayoni texnologiyasi, tayyorlash texnologiyasi, 

boshqarish texnologiyasi, mulьtimedia texnologiyasi. 

Tahlillardan maʼlum boʼladiki, “texnologiya” tushunchasiga uning rivojlanishi va 

moddiy ishlab chiqarish jarayonlarini belgilashdan inson ehtiyojlarini taʼminlash 

boʼyicha keng qayta oʼzgartirish faoliyatini aniqlashga oʼtish haqidagi yondashuvlarda 

faol va muhim oʼzgarishlar yuz bermoqda. Bunda texnologiya keng maʼnoda insonning 

nafaqat moddiy ishlab chiqarish bilan bogʼliq faoliyati, balki umuman qayta 

oʼzgartirish faoliyati sifatida ham tushuniladi. 

Texnologiyaga oid asosiy gʼoyalarni, xususan, asosiy kontseptsiyalarni oʼrganish 

shuni koʼrsatadiki, mamlakatimiz pedagogikasida oʼquvchilarning texnologik 

tayyorgarligiga tabiiy-ilmiy, tuzilmaviy, funktsional yondashuvlar, eng jiddiy tarzda, 

ishlab chiqarish faoliyati aspektida qarab oʼtiladi. 

Tadqiqotchilar maktab oʼquvchilarining amaliy yoʼnaltirilgan yangi oʼqitish 

tizimiga oʼtishining shart-sharoitlarini aniqlashga katta eʼtibor berdi. Keng doiradagi 

mutaxassislarning jamoaviy saʼy-harakatlari yangi taʼlim sohasining metodik, kadrlar 

va axborot taʼminotini taʼminlash yoʼllarini aniqlashga qaratildi. 

Shaxs rivojlanishining yosh davrini hisobga olib, maktab oʼquvchilarida 

texnologik kompetentsiyalarni shakllantirishda quyidagi vazifalar hal etiladi: 

 oʼquvchilarda texnologik bilim, koʼnikma va malakalarni, mehnat 

predmetlari va vositalaridan foydalanish funktsional savodxonligini shakllantirish; 

 fikrlar doirasini kengaytirish va fan asoslarini oʼrganishda olingan bilim va 

malakalarni texnologik faoliyatda mustahkamlash; 

 oʼquvchilarda faol hayot pozitsiyani, raqobatbardoshlikka tayyorlikni, 

bozor munosabatlari tizimiga faol kirisha olish qobiliyatini tarbiyalash; 

 ijodkorlik qobiliyatlarini rivojlantirish, loyihalash faoliyati, tadbirkorlik 

asoslarini egallash;муҳим касбий сифатларни шаклллантириш ва аниқлаш; 

 mehnat bozori bilan tanishtirish, kasbiy oʼz-oʼzini belgilash va ijtimoiy-

kasbiy karʼerani rejalashtirish; 

 kasbiy faoliyatning tanlangan yoʼnalishi boʼyicha faoliyat usullarini va 

mehnat vositalarini chuqur egallash. 

Zamonaviy pedagogik amaliyotda maktab oʼquvchilarida texnologik 

kompetentsiyalarni shakllantirish vazifalari tahlili mehnat (texnologiya) taʼlimi 

anʼanalari va moddiy ishlab chiqarish sohasiga ustuvor yoʼnaltirilganlikning 

saqlanganligidan dalolat beradi. Bu bilan shakli boʼyicha texnologik, lekin mohiyatiga 

koʼra politexnik boʼlib qolgan amaliy yoʼnatirilgan taʼlimning maqsadlari doirasi 

aniqlanadi. 

Umumiy oʼrta taʼlim tizimida texnologik tayyorlov istiqbollari, uning ahamiyati va 

oʼrni oʼqitish jarayonida oʼquvchilarning keng ijtimoiy kasbiy shakllanishi ehtiyojlariga 

muvofiq rivojlanishi vazifalari bilan aniqlanadi. Maktab oʼquvchilarida texnologik 

kompetentsiyalarni shakllantirishning hozirgi zamon bosqichi ilgʼor nazariyasi va 

amaliyoti ijtimoiy mehnat faoliyatining turli sohalari tuzilmasida amaliy yoʼnaltirilgan 

taʼlim asoslarini shakllantirish imkonini yaratadi. 

Mamlakatda sodir boʼlayotgan ijtimoiy-iqtisodiy oʼzgarishlar natijasida mehnat 

bozori yuzaga keldi, bu esa, oʼz navbatida shubhasiz, taʼlim bozoriga olib keldi. 

Taʼlimning bozor modeli individning shart-sharoitlariga, ishlab chiqarishning 

ehtiyojlariga, yangi huquqiy va qadriyatlar asosidagi milliy yoʼnalishlarga moslashish 

vazifasini qoʼyadi. Taʼlim xizmatlari tizimiga oʼtish buyurtmachining qiziqishlari va 

imkoniyatlarini hisobga olgan holda, taʼlimga boʼlgan ehtiyojlarini qoniqtirish 

zaruriyatini aniqlab beradi. 

Texnologik kompetentsiyalarni shakllantirishning asosiy vazifasi oʼquvchilarni 

amaliy faoliyatga tayyorlash, taʼlim va amaliyotning oʼzaro taʼsirini real mavjudlik bilan 

optimallashtirish, maktab oʼquvchilarining ijtimoiy-kasbiy oʼz-oʼzini belgilashini va 

moslashishini taʼminlashdan iborat. 

“Texnologiya” oʼquv fani umumiy oʼrta taʼlim tizimida muhim oʼrin egallaydi va 

oʼquvchilarda texnologik kompetentsiyalarni shakllantirish va oʼqitishning zaruriy 

komponenti hisoblanadi va ularga texnologik bilimlarini amaliyotda qoʼllash 

imkoniyatini yaratadi. “Texnologiya” oʼquv fanini innovatsion yondashuv asosida 

oʼqitishda oʼquvchilarda texnologik kompetentsiyalarni shakllantirish ham pedagogik, 

ham boshqaruv masalalarini hal etishni taqozo etdi. 

Taʼlim muassasasida texnologiyani oʼqitishdagi innovatsion yondashuv – bu oʼquv 

jarayoniga taʼlim muassasasi tomonidan kiritilgan yangiliklarning yigʼindisini ifoda 

etadi. Bu muhitda oʼqituvchining pedagogik faoliyati va taʼlim jarayoni (oʼquvchilarda 

texnologik kompetentsiyalarni shakllantirish)ni muvaffaqqiyatli amalga oshirish 

mumkin. Innovatsion yondashuvni bunday maʼnoda tushunishda texnologik taʼlim 

uchun yaratilgan pedagogik shart-sharoit oʼqituvchi faoliyatining muhim sharti 

hisoblanadi. 

Innovatsion yondashuv asosida oʼquvchilarda texnologik kompetentsiyalarni 

shakllantirishning asosiy maqsadi va mazmuni maktab oʼquvchilarini ijodiy mehnatga 

tayyorlash va uning har tomonlama uygʼun rivojlanishini taʼminlashdan iborat. Maktab 

oʼquvchilarida texnologik kompetentsiyalarni shakllantirish maqsadlari va mazmunini 

joriy etish texnologik taʼlimning uzluksizligi va yaxlitligini taʼminlashni talab etadi. 

Аmaliy yoʼnaltirilgan taʼlim uzluksiz taʼlim tizimining ajralmas tarkibiy qismi 

hisoblanadi. Maktabda bu rolni texnologiya fanining tashkillovchilar oʼynaydi. Shu bois 

texnologiya fani maktab oʼquvchilarida texnologik kompetentsiyalarni shakllantirish 

tizimining tayanchi sifatida tushuniladi. 

Birinchidan, u kasblar tuzilmasida maktab oʼquv fanlarining roli va oʼrnini 

koʼrsatib, oʼquv fanlarini amaliy faoliyat uchun zarur boʼlgan dolzarb bilimlar sifatida 

yaxlit holda birlashtirishi kerak; ikkinchidan, maktab oʼquvchilarida funktsional va 

texnologik savodxonlik hamda mohirlikning muayyan darajasini shakllantirishi; 

uchinchidan, shaxs rivojlanishining diagnostik funktsiyalarini amalga oshirishga 

yordamlashishi; toʼrtinchidan, malakali mutaxassisni shakllantirishga zamin yaratilishi 

lozim. 

